
Чӑваш сӑмахӗ - пирӗн чӑн-чӑн ҫӑлкуҫӗ

Вӑтӑрмӗш ҫулсенчех Петӗр Хусанкай сӑввисемпе поэмисем хӑйсен 
тарӑн  шухӑш-туйӑмӗпе,  сулмаклӑхӗпе,  янравлӑхӗпе  ман  кӑмӑла 
тыткӑнлатчӗҫ.  Поэтӑн  пуян  чун-чӗреллӗ,  ҫирӗп  характерлӑ  лирикӑлла 
геройӗ  ун  чухнех  тӗрӗслӗхпе  паттӑрлӑх  символӗ  пек  туйӑнатчӗ.  Ҫав 
вӑхӑтрах  Хусанкай  пултарулӑхӗнче  гражданла  пафос  кунсерен  хӑват 
илсе пыма тытӑнни си-сӗнетчӗ. «Ҫирӗм улттӑ» поэмӑри йӗркесем халӗ 
те хӑлхара янӑраса тӑраҫҫӗ:

Каҫпи тинӗс чӑнах та йӗрет-ҫке,
Каҫпало эс итле-ха, сӑна:
Шаумян... Азизбек... Джапаридзе!..
Каҫпи тинӗс чӑнах та йӗрет-ҫке,
Ҫирӗм ултӑ ята асӑнать.

Хусанти университетра вӗреннӗ тапхӑрта та, ҫарта пулнӑ вӑхӑтра та 
тӑтӑшах Петр Петрович поэзийӗпе интересленеттӗм. Ҫар Академийӗнче 
те юратнӑ сӑвӑҫӑн проиэведенийӗсене тупса вулама тӑрӑшаттӑм.

Тӑван ҫӗршывшӑн пынӑ Аслӑ вӑрҫӑ пуҫлансан, алла пӑшал тытса, 
фронта  тухса  кайрӑм.  Хаяр  ҫапӑҫусем  кӑштах  лӑпланнӑ  самантсенче 
хампа  пӗрле  илнӗ  темиҫе  чӑваш  кӗнекине  уҫа-уҫа  вулаттӑм.  Вӗсем 
хушшинче Петӗр Хусанкай сӑввисен пуххи те пурччӗ.

Поэт Сталинградран Польша ҫӗршывӗ таран гитлерла фашистсене 
аркатнӑ. Йывӑр аманнӑ хыҫҫӑн госпитальре выртма тивнӗ унӑн. Сӑмах 
май каласан, поляксен ҫӗрӗнче тӑшмана хирӗҫ кӗрешнӗ чухне эпӗ Петр 
Петровичран инҫех те пулман иккен.

Гитлерла  вӑрӑ-хурахсен  пули  мана  Одер  шывӗ  хӗрринче  ураран 
ӳкерчӗ.  Ҫар  госпиталӗнче  чылай  вӑхӑт  сипленме  лекрӗ.  Ҫавӑн  чухне 
поэт-фронтовикӑн Петӗр Хусанкайӑн патриотизмла туйӑмпа, гражданла 
хӗрулӗхпе ҫырнӑ йӗркисене вуласа хавхаланаттӑм:



Десна та Сож, Нева та Днепр... 
Мӗнле шыв урлӑ эп каҫман! 
Кашни хума вӑрҫса илетпӗр, 
Илемлӗ пур тӑван ҫыран... 
Анчах ӑҫта пулсан та пуҫӑм, 
Ман чунӑм Атӑл хӗрринче.

Поэт  произведенийӗсенче  мана  яланах  тематика  анлӑхӗпе 
сӑнарлӑх,  шухӑш  витӗмлӗхӗпе  ҫӗнӗлӗх  илӗртетчӗҫ.  Хӑйӗн 
пултарулӑхӗнче  вӑл  чӑваш  сӑмахӗсен  эмоцилле  вӑйне,  сӗткенлӗхне, 
илемне  уҫса  кӑтартма  пӗлетчӗ.  Ахальтен  мар  ӗнтӗ  вулакансем  Петр 
Петровичӑн  тӑван  чӗлхене  мухтаса  шӑрҫаламтарнӑ  сӑввисене  ыррӑн 
асӑнаҫҫӗ. Талантлӑ сӑвӑҫ тивӗҫлипех ҫапла калама пултарнӑ:

Чӑваш сӑмахӗ -  пирӗн чӑн ҫӑлкуҫӗ, 
Шӑнкӑртатать вӑл ӗмӗр-ӗмӗре. 
Унпа кӑна поэт хӑйне ҫул уҫӗ, 
Унпа кӑна вӑл чӗрӗ тӗнчере...

Тӑван  чӑваш  чӗлхине  чунтан-вартан  юратни,  унӑн  вӑрттӑнлӑхӗпе 
асамлӑхне тӗпчесе вӗренни тата вӗсемпе творчествӑра анлӑн усӑ курни 
ӑна ытти халӑхсен чӗлхисемпе, поэзийӗпе ҫывӑхланма та ҫулсем уҫса 
панӑ. Петӗр Хусанкай произведенийӗсене тӗрлӗрен халӑхсем камӑлласа 
йышӑнчӗҫ. Ку тӗлӗшпе пӗр тӗслӗх илсе кӑтартас килет манӑн.

...1966  ҫулта  Грузире  тӗнчипе  чапа  тухнӑ  Шота  Руставели  поэт 
ҫуралнӑранпа 800  ҫул тултарнине паллӑ турӗҫ.  Ҫавна май аслӑ уява 
чӗннӗ  хӑнасем  хушшинче  Петӗр  Хусанкай  та  пурччӗ.  Юбилей  уявӗ 
уҫӑлас умӗн чӑваш сӑвӑҫинчен телеграмма илтӗм. Вӑл Тбилиси хулине 
килни ҫинчен пӗлтерчӗ. Тепӗр кун вара хӑй те пирӗн чаҫе ҫитрӗ. Ӑна 



хапӑл туса кӗтсе илтӗмӗр. Пирӗн салтаксемпе офицерсенчен чылайӑшӗ 
унчченех Хусанкай ятне илтнӗ иккен.

Эпир  Петр  Петровича  хӑнана  чӗнтӗмӗр.  Службӑри  грузинсем 
уйрӑмах  хӑпартланса  ӳкрӗҫ.  Вӗсем  сӑй  тума  ҫав  тери  тарават. 
Тӗттӗмчченех пӗр-пӗринчен уйрӑлма пӗлмерӗмӗр. Шавлӑ та савӑнӑҫлӑ 
калаҫу вӑхӑтӗнче Шота Руставелие те, ытти грузин поэчӗсене те ырӑпа 
аса илтӗмӗр.  Хусанкай чӑваш ҫыравҫисен ӗҫӗ-хӗлӗ пирки чылайччен, 
хумханмалла  каласа  кӑтартрӗ,  хӑй  «Тигр  тирӗпе  витӗннӗ  витязь» 
произведение чӑвашла куҫарма тытӑнни ҫинчен пӗлтерчӗ. Вӑл чӑвашла 
сӑвӑсем  вуласа  панине  ытарайми  итлерӗҫ  грузинсемпе  вырӑссем. 
Чӑваш чӗлхин хӑвачӗ сисӗнчӗ ҫавӑнта.  Калама ҫук  ӑшшӑн иртрӗ ҫав 
тӗлпулу.

Петр Петрович ман хваттерте ҫӗр каҫма кӑмӑл турӗ. Иркӳлӗм пире 
хула  ӗҫтӑвкомӗн  председателӗ  телефонпа  шӑнкӑравларӗ.  Чӑваш 
республикинчен килнӗ поэта хӑй патне хӑнана чӗнет иккен.  Пире вӑл 
парти  райкомӗн секрета-рӗпе  пӗрле  кӗтсе  илчӗ.  Вӗсем хулари  паллӑ 
вырӑнсене  кӑтартса  ҫӳрерӗҫ,  чӑвашлӑхӗ,  унӑн  культурипе  искусстви 
ҫинчен ыйта-ыйта пӗлчӗҫ. Хусанкая хула варринчи пӗр хутлӑ чул ҫурт 
питех те интереслентерсе ячӗ. Унта вы-рӑссен паллӑ поэчӗ А. С Пушкин 
ҫула май чарӑнса тӑнӑ.  Ҫакӑн хыҫҫӑн Петр Петрович хӑйӗн Пушкина 
халалланӑ сӑввине шухӑшлӑн та витӗмлӗн вуласа пачӗ:

Тавах: сӑмах тертне тӳсме вӗрентрӗн, 
Сан урӑхла янран сӑввусенче 
Хам чунӑм кӗввиех пурне пӗлсессӗн 
Мӗнле кӑна эп савӑнмӑттӑмччӗ!

Хула  пуҫлӑхӗсем,  тав  туса,  пӗр  вӑхӑта  пире  иксӗмбре  хӑварчӗҫ 
(вӗсен канашлу  иккен!).



-  Георгий  шӑллӑм,  -  терӗ  Хусанкай  ҫав  самантра.  -  Мана  А.  С. 
Пушкинӑн «Пикем, тархасшӑн ан юрла» сӑвви канӑҫ памасть. Эп хам та 
яш чухне пӗр грузинкӑна тӗл пулнӑччӗ.

Ҫакӑн  хыҫҫӑн  вӑл  вӑтӑрмӗш  ҫулсенче  Грузире  ҫырнӑ  сӑввисене 
чылайччен вуларӗ:

Сакартвело хӗвелӗ хӗрӳллӗ, 
Хӗвелтен те хӗрӳ - юрату. 
Тепӗр ҫур сехетрен тӑрса юлӗ 
Руставели чӗлхи... Кура, ту... 
Сакартвело хӗвелӗ хӗрӳллӗ.

Каҫкӳлӗм  пире  хула  пуҫлӑхӗсем  хӑнана  чӗнчӗҫ.  Грузинсемпе 
чӑвашсен сӑвви-юррисем чылайччен шӑпланмарӗҫ унта. Петр Петрович 
ҫав кунсенче ҫырнӑ «Грузие салам!» сӑввине вулани вара пуриншӗн те 
чи хаклӑ парне пекех пулчӗ:

Грузи! Эс хӑвах поэзи.
Санӑн чаплӑ уявна
Ҫак сӑмахӑмсем вӗҫеҫҫӗ,
Тав туса пур халӑхна.
Вӑл мана тытса вуларӗ
Хӑйӗн савнӑ чӗлхипе,
Ҫурҫӗрти тусне чухларӗ
Тахҫанах палланӑ пек.

Грузи! Ӗмӗр ҫапла пултӑр 
Пирӗн аслӑ ҫемьере. 
Пӗр-пӗриншӗн кӑмӑл тултӑр, 
Туслӑх пытӑр ӗмӗре!..



Ҫапла,  тус-тӑванлӑ  грузинсемпе  вырӑссем  умӗнче  чӑваш  чӗлхин 
сулмаклӑхӗпе янравлӑхне ҫӗнӗрен уҫса кӑтартрӗ юратнӑ поэтӑмӑр.

Кирек  хӑш вырӑнта,  кирек хӑш наци представителӗсем хушшинче 
пулсан  та,  Петӗр  Хусанкай  тӑван  халӑхӑн  чапӗпе  мухтавне  ҫӳле 
ҫӗклеме,  чӑваш  чӗлхипе  литературин,  культурипе  искусствин 
ҫитӗнӗвӗсене пропагандӑлама тӑрӑшнӑ. Ҫакӑ - поэт пултарулӑхӗн паха 
енӗ.


